
Jahresbricht 2019 vor Trachtegruppe Gurzele 
 

O i däm Jahr faht z Vereinsläbe mit Sitzige a. Der Vorstand darf zur Silvia Beyeler uf 

Schwarzeburg u d Liederkommission zum Hanny Burri uf Wattenwil. 

 

Mit de Singprobe starte mir grad a mim Geburtstag am 16. Januar. Das isch Grund gnue z 

Chörli am zähni grad zum Znüni izlade bi üs Daheim! 

 

Kurswochenende Lyss (BTV)  

Bereits am 26. bis 27. Januar 2019 si Daniela, s’ Heidi, d’ Kristine u mini Wenigkeit nach Lyss 

ufbroche. Mer hei a däm Wochenendi vor Bärnische Trachtevereinigung neui u weniger nöii 

Tänz glernt u ufgfrüscht. Selbstverständlich het au d’ Gmüetlichkeit ned dörfe z’churz cho u 

so esch das Wocheänd emel e astrengendi aber sehr gmüetlichi Sach worde. 

 

Damit mer ned us dr Übig gheie, hei mehr bereits am 28. Januar 2019 weder Prob im KBZ 

Seftige gha. Üsi erschte Uftritte si drom scho gli agstange. Ganz bsungers het üs natürlich 

g’freut, dass mer dr Roger Ramel u d’ Jaqueline Thierstein hei dörfe nöi im Tanze wiukomme 

heisse. 

 

 

Hauptversammlig bei Haldemann’s im Gürbmättli 

D’Houptversammlig isch am 8. Februar bi Haldemanns im Gürbmättli düregführt worde. Mir 

hi es OK fürs Gürbetaler Jodlerträffe 2020 gwählt u o süsch isch aus ribigslos über Bühni gan-

ge. Leider hets zwe Wächsu gäh im Vorstand! 

D Silvia Beyeler het nach 27. Jahr im Vorstand demissioniert. D Silvia isch mit grossem Aplous 

aus merci zum Ehremitglied ernennt worde. 

O der Adolf Fuss aus Kassier het demissioniert! Zur Erhohlig u aus merci für das sehr guete 

Verwaute vo üsem Gäud hi mir Adolf e Gutschien vom Leukerbad gschänkt! 

Nöi i Vorstand si gwäut worde, d Anita Theiler aus Vizepräsidentin u der Hanspeter Ruefer 

aus Kassier. 

 

D’ Silvia Beyeler esch nach mängem Jahr und ganz viel Isatz usem Vorstand usträtte. A dere 

Stell wett ig secher im Name vor ganze Tanzgruppe üsem Silvie no einisch ganz härzlech för 

dä grossi Isatz i all dene Jahr danke. Merci viu mal. Es esch för me scho chli speziell gsi, wo ig 

das grosse Erbe als Vizepräsidentin von dr Silvia aträtte ha u das met emene unkorrigierbare 

Sprachfähler. Merci för eues grosse Vertraue. Aber gross usruebe ha ig ned chönne – denn 

üses Vereinsjahr esch grad met diverse Aläss gstartet. 

 

 

Z’Wucheänd vom BKJV z’Burgdorf isch am 9. u 10. Februar gsi. Veteran isch i däm Jahr vo üs 

niemer worde! A der Delegierteversammlig hi z Hanny u Markus teilgno! 

 



   Am Sunntig der 17. Februar hi mir uf Längebühl is Mehrzweckgebäude bim Gottesdienscht 

törfe ga singe! Dä Gottesdienscht isch vom Radio BEO ufzeichnet worde. Das isch o wieder 

mau e nöii Erfahrig gsi!   

 

 

Tanzen im Uetendorfberg 

Mer hei weder dörfe unger der Leitig vor Daniela u em Aschi de Bewohner vor Stiftig Ueten-

dorfberg e grossi Freud bereite u ene met üsene Tänz dr’ Abe schwungvoll ilüte. E bsundere 

Dank gilt hie dr’ Annarös mit dr lüpfige Örgelimusig u natürlich de Chörli-Lüt, wo üs be däm 

Projekt ungerstützt hei. Es esch geng weder sehr dankbare Alass, we mer die Freud u die 

strahlende Gsechter vo dene Mitmösche dörfe gseh. 

 

 

Am 24. Februar isch singe u tanze im Auters- u Pflegeheim Wattenwil uf üsem Programm 

gstange! Mir hi de Bewohner chönne e Früd mache u der Sunntig chli verchürze! O die vom 

Heim hi sich erkenntlich zeigt, hi üs scho empfange u danket! Zum Schluss hi mir es feins 

Apero übercho! E so isches de o agnähmer ga z singe u tanze weme Wiukomme isch. 

 

 

Tanzen mitenang in Kehrsatz 

Am 25. Februar 2019 hei mer üsi Tanzprob vom Mäntig-Abe weder nach Kehrsatz verleit u 

sie as Tanze mitenag vom Landesteil-Mittelland gange. Die gemeinsami Tanzprob esch geng 

e gueti Glägeheit sech mit de angere Trachtelüt us z’tusche u zäme üses schöne Bruchtum 

z’ pflege. 

 

 

Ja der zweit März mit üsem Uftritt im KBZ, wo igentlech d’ Geburtstagsfiir für z Hanny isch 

gsi!!!!!! Mir hi mit üsem Lüge u scho frücher dert z’si u singe z Hanny rächt ine Sach iche 

brunge! –Die Geburtstagsüberraschig isch ömu glunge! 

I glube Hanny hets du nachem erschte Schreck o chönne gniesse! Danke vieu mau hit dir aui 

so guet mitghuefe u nüt verrate! 

 

 

Am 8. März hi mir e z’ friedene Cheguabe im Rössli z Uetedorf verbracht! 

 

 

Delegierteversammlig vom EJV z’Eschholzmatt am 9.März hi d Rosmarie u Markus bsuecht! 

 

 

Hans-Jörg, Christine u i si am 22. März a der DV vor Gürbetaler Jodlervereinigung z Riggisbärg 

gsi! Der Jodlerklub Burgistei het das organisiert u üs nach der Versammlig verwöhnt mit 

Hamme, Salat u ame feine Dessär! 



 

 

Delegiertenversammlung Landesteil Mittelland in Wahlern 

D’Silvia het me a dä Alass begleitet. Im Zentrum esch natürlich scho s’ kantonale Trachte-

fescht in Langnau, Endi Juni, gstange.  

 

Vor allem dä Festumzug het z’rede gäh. Mer Gurzeler Tanzlüt hei scho im Vorfäud es komi-

sches Gfühl gha – be däm Motto «Streetparade». Doch statt, dass mer d’Pfuscht em Sack 

gmacht hei, hei mehr üsi Bedänke schriftlich ar «Rennleitig» dargleit.  

 

Das es sech be däm Umzugsorganisations-Komitee wörkli umene Rennletig im, warschte 

Sinn vom Wort, g’ handlet het – hei mer de ersch am Fescht säuber gmerkt. – was s’öus – 

später mee zo dem Renne. 

 

 

Üses Trachte z’ Morge am 31. März isch wieder e voue Erfoug gsi! Es si vieu Lüt cho u mir hi 

no müesse ga Sache nacheriche aber mir si afe so es igschbiuts Team, dass mir das ohni 

Problem gmeischteret hi! 

Danke vieu mau für dä gross Isatz vo aune!!!!! 

 

 

80. Geburtstag Hanny Schmutz 

S’Hanny Schmutz esch am 12. April 2019 ihre 80. Geburtstag dörfe fiire. E chlini Delegation 

het s’ Hanny a ihrem Freudetag bsuecht u härzlich met emene Blüemli u emene Guetschin 

zom Geburtstag gratuliert.  

 

 

Z Chörli het am 13. Apriu im KBZ z Seftige e Üebigstag mit em Mathias Wüthrich düregführt. 

Mir hi a üsem Wettlied s’ Plange gschaffet u am Namittag o no z Lied Sunntig agluegt. Am 

Mittag si mir is da Gloria öpis feins ga ässe. 

 

 

Der Abe vom 3. Mai isch chli hecktisch gsi für üs Chörli Lüt! 

Zersch hi mir ds Gurzele ds Regionauträffe vor Tanzgruppe eröffnet mit drü Lieder u när si 

mir uf Riggisbärg gfahre u hi dert am Expertiesesinge üses Wettlied vortreit. Es isch grad chli 

vieu gsi u Konzentration nid grad optimau! Mi lehrt gäng u wird das es angersmau probiere 

nid am gliche Datum z organisiere. 

 

Regionaltreffen in Gurzelen 

Am 3. Mai 2019 hei mer alli Trachtegruppe vom Gürbetal zomene z’friedene Tanzabe zu üs 

nach Gurzele iglade. D’ Daniela het es abwächsligsrichs Tanzprogramm zämegsteut u so esch 

das ganz e schöne u gmüetliche Alass worde. Üsi Chörlilüt hei zwar a däm Abe no 



s’Expertisesinge gha, aber Sie hei s’echs ned la näh, o be üs unger dr’Leitig vom Hanny Burri 

dä Abe met ihrne klangvolle Lieder z’eröffne. Merci viel Mal für die grossi Understützig wo 

mer Tanzlüt emmer weder dörfe erläbe. Es esch eifach schön, dass mer so guet chöi zäme 

wärche u s’o loschtig u gmüetlich zäme ha. Danke viel Mal a alli zäme. 

 

 

Tanzen Uetendorfberg 

O im vergangene Jahr si mehr weder zwei Mal i Uetendorf Bärg ga tanze. So esch bereits am 

27.05.20 e wiitere Uftritt im Uetendorfbärg agstange.  

 

 

Z Bärnisch kantonale Jodlerfescht Brienz vom 14.bis 16. Juni isch am Chörli si Höhepunkt gsi 

im 2019. Mir hi am Samschtig Vormittag 10.08 im Lokau 4 Turnhalle Kienholz dörfe üses 

Wettlied s Plange vor Therese Aeberhard-Häusler vortrage! Mir si sehr dankbar gsi das o 

Tanja wo hoch Schwanger isch het chönne mitsinge! 

Das Lokau isch chli wit vom Gscheh furt gsi aber für z singe ganz guet! 

Üser Fäns Daniela u Aschi, Aghöregi u o die vo Dütschland hi sich das nid la näh u si üs cho 

ungerstütze! Mir schätze das gäng sehr! Danke vieu mau!  

Mir si aschliessend aui zäme ga z Mittag ässe im wisse Chrüz! Es het aus beschtens klappt u z 

Ässe isch fein gsi! 

Nachem schöne Namittag isch du am Abe es Gwitter ufzoge u es isch nid lang gange hets e 

Sturmwahrnig gäh u d Organisatore hei aui Zäut gschlosse u niemer meh iche oder use glah. 

Vo däm starche Luft hets z Wasser vom See unger der Plache iche gschprützt u o süsch is-

ches ganz ungmühtlech gsi i däm Zäut inne. 

E Gruppe Koreaner wo grad ihre Uftritt düre hi gha si i Panik cho wieu si nid use hi chönne! 

Es isch du no grad is dürre gsi aber i de Beizli am See het me nümm chönne ga höckle u si! 

Schaaaad wär sehr schön gsi!!!! 

Es isch glich gmühtlech gsi u schön das so vieu vom Chörli si z Brienz blibe. 

Am Sunntig Morge hi mir du gschpannt uf Klassierigslischte gwartet. 

Churz vor de 11 het me du hie u dert es Juble ghört u när hi mir schwarz uf wiss gha das es o 

üs  zume sehr guet het glängt! Juuuuhui! 

O grad zur gliche Zyt hi üser zwe junge Manne der Bricht übercho das e guete Kollege vo 

Ihne bire Wanderig tötlich verunglückt isch! Das het aui Betroffe gmacht u Thomas u Reto si 

du leider grad gäge hi zue!  

Es isch es schöns Fescht gsi wo üs i gueter Erinnerig wird bliebe! 

  

Für no chli zfiire hi mir üs am Sunntigabe im Chäuer vom Höfli no mau troffe! 

So hi mir chönne Danke säge u e gmühtleche Abschluss zäme ha. 

Sogar Tanja isch vo Habchere ache cho! Es isch Ihre aber nid so wohu gsi! Si het gseit es sig 

nid wie süsch! Am Mäntig het Tanja i Kontroue müesse u vom Mäntig ufe Zischtig z’ Nacht 

isch d Aline gebore! Hi mir Glück gha isch das Schätzeli ersch nam Fescht uf d Wäut cho! 

 

 



Am Fritig der 21. Juni isch z’ Brätle i der Gürbebadi Mühlethurne gsi. Leider isch es nass u 

chaut gsi aber glich gmühtlech! 

Wieu d’ Ute u der Uwe no i der Schwiiz si gsi hi mir si o no grad iglade mit der Anja zäme. Si 

hi das sehr gschetzt u gnosse! 

 

 

22. Juni 2019 Delegiertenversammlung der STV 

D’ Daniela und dr’ Aschi hei einisch me d’ Räder unger ihrer Füsse gno u si nach Stans losdü-

set. Dert hei si d’ Trachtengruppe Gurzele ar Delegiertenversammlung vo der Schweizerische 

Trachtenvereinigung verträte. Merci viel Mal för öie Spezial-Iisatz! 

 

 

Der letscht Uftritt vor de Summerferie hi mir im Schwendibach am Buurehofgottesdienscht 

gha. Bi wunderschönem Wätter hi mir dert vier Lieder dörfe singe! Es het vieu Bsucher gha u 

mir hi dene chönne der Gottesdienscht verschönere mit üsne Lieder. 

Aschliessend hets no es feins Apero gäh wo d Familie Zaugg het parat gmacht. 

Bim hi fahre het du der Christine ihre Outouspuf wo achegheit isch chli vieu Lärme gmacht! 

Si si aber glich guet hi cho!!!!! 

 

 

Kantonales Trachtenfest in Langnau 29–30. Juni 2020  

Dr’ Aschi, d’ Daniela u ig si bereits am Samstagmorge früh, nach Langnau ufbroche für am 

BOTT d’ Trachtegruppe Gurzele z’ verträtte. Es esch wörklich sehr heiss gsi. 

 

Am Stamschtig gäge Abe hei mer, ufere Bühni üser Tänz dörfe zeige. Aber met dere Tanzmu-

sig esch das ned wörkli e gfröiti Sach gsi! Gottseidank het d’ Daniela die Tänz met üs eso guet 

istudiert. Nach emene Tanzfescht am Samschtig-Abe em ir Ilfis-Halle. Het’s üs Tanzlüt sehr 

freut, dass d’ Marianne, s’ Hanny u d’ Chrige sech zo üs gsellt hei u met üs sogar in Langnau 

no es «Waudfescht» gfiret hei. - Der wössed spätischtens sider denn, dass o mir Tanzlüt chöi 

ordentlich fiire! 

 

Be strahlendem Sonneschin si mer am Sonnitg zum Umzug igstange. Scho bem Istaah esch, e 

gwüssi Hecktig dütlech z’ spüre gsi, u das het sech o während em Umzug ned besseret. De 

ganzi Umzug düre si mer atrebe worde zom schnäuer loufe, u Publikums het das Umzugs-

motto «Streetparade» ned wörkli verstange. 

 

Aber trotz allem esch es schöns u unvergässlichs Fescht gsi im Ämmitau. U bsungers g’ fröit, 

het es me, dass fasch aui vor Tanzgruppe si met derbi gsi. 

 

 

 

Am 7. Septämber isch Hans-Ueli sächzgi worde u mir hi für chli z fiire o ds Chörli zume 

Brunch iglade! Schön sit dir cho u hit o no paar Lieder gsunge! 



 

 

Der zweit Sunntig im Septämber isch reserviert fürs Gürbetaler Jodlerträffe! I däm Jahr het’ s 

z’ Wattewil stattgfunde. Si si churzfrischtig igsprunge wieu süsch niemer het chönne u wöue! 

 

 

D’Reis vom 21. Septämber het üs i Aargou gführt! 

Vereinsreise i d’ Ortschaft wo die intelligente Chühe wohne - MUUhen 

Am emene wunderschöne Samstagmorgen, mitti September si mer zo üsere gemütliche 

Vereinsreise nach Muhen uf d’Egg ufbroche. – Der Spruch: Wenn Engel reisen…, het sech 

umi es bewahrheitet – Top-Wetter! 

 

S’ Thesi u dr’ Hansueli Lüscher hei üs metemene Apéro im Äbberiblätz empfange. Nachher 

hei mer uf dr’ Egg dörfe e informative Füherig vom Stefan u von Hansueli erläbe – me het 

wörkli gmerkt, dass i dere Arbeit viel Härzbluet steckt.  

 

Ned z’ vergässe em Thesi sis’ Gaffee, wo de einfach zomene veritable Dessert-Buffet usgartet 

esch. Nach ere churze Fahrt sie mer im Stettli Sempach acho, wo mer echli Zyt zom Flaniere 

oder zom Ichere oder gängerle gha hei.  

 

Nach emene informative Rundgang ir Vogelwarte Sempach – wüsse mer alle jetze, wele Vo-

gel mer hei oder si. Üse Carchauffeur het de die bunti Schaar ume iglade u esch met üs zom 

z’Nacht rechtig Truebschache gfahre u het de im Bäre zum z’Nacht stiu gha. U es gmüetligs 

Reisli esch d’Änd gange. Schön – si so viele Trachtelüt met Ahang a das Reisli cho. 

 

 

I däm Jahr am 13. Oktober het’ s wieder mau es Jantarkonzärt gäh! Es isch es Matinee-

Konzärt gsi mit aschliessendem Mittagässe! Mir hi dörfe aus Gaschtformation ufträte u d 

Feschtwirtschaft führe. Z Vreni Blesi het sich spontan bereit erklährt o üsi Lieder azsäge! 

Danke der Blaskapäue Jantar u em Vreni Blesi ganz härzlech! 

 

 

Am 20. Oktober isch du grad üse Uftritt am Ärntedankgottesdienscht hi z Gurzele gsi. 

Der Gottesdienscht het der Ueli Salvisberg gha mit der Barbara Stalder zäme. Mir hi vier Lie-

der dörfe singe!  Aschliessend hets wieder Chürbissuppe gäh. 

 

 

Üses Ehremitglied Käthi Nydegger isch am 30. Oktober 75-jährig worde. A däm Mittwuchabe 

si mir mit eme wunderbare Znüni verwöhnt worde! Danke no inisch vieu mau Käthi!!!! Am 

Sunntig druf 3. November si mir du Käthi bi Haldemanns, wo äs si Geburi gfiiret het ga über-

rasche u hi Ihm u sine Gescht es paar Lieder gsunge! 

 

 

 



U jetze stit scho wieder ds Konzärt vor der Tür! Am 28. November isch Houptprob gsi u das 

isch aune Gruppe rächt guet gange. 

 

Am 30. November, 5. u 7. Dezember si di drei Ungerhautigsabe düregführt worde. Mir hi au 

Abe der Sau vou gha u es het guet klappt bis uf chlini Usnahme! Danke vieu mau a Aui füre 

gross Isatz u ganz bsungers o ads Chuchiteam! 

 

D’Seniore Wiehnachte am 11. Dezember hi mir wieder mit de Schüler u am Pfarrer Martin 

Kaltenrieder dörfe düreführe. Leider si o i däm Jahr weni Seniore cho! Mi muess sich scho 

frage ob mir dä Ufwand no aui Jahr wie uf üs näh! 

Die wo cho si his aber sehr gschetzt! 

 

Am 28. Dezember hi mir der Autjahrshöck mau wieder säuber organisiert u si ids Schüt-

zehuus i der Mettle z Wattewil. D Silvia u Fred hi üs es feins Racclett gmacht mit vieu säuber-

gmachte Zuetate vo de Mitglieder u natürlech es vieufäutigs Dessärbuffet! Es isch schön, fein 

u gmühtlech gsi! Danke vieu mau Silvia u Fred, de Vorstandsmitglieder u aune wo öpis gsch-

pändet hi. 

 

A dere Steu wet i der Dirigäntin Hanny Burri u am Tanzleiterpaar Daniela u Ernst Rohrer ganz 

härzlech Danke für dä gross Isatz für üsi Trachtegruppe dürs ganze Jahr! Mir schätzes sehr 

das dir lueget , dass mir di rächte Tön u Schritte verwütsche! 

 

O es grosses MERCI a Theaterkommission, d Musigkommission u d Rächnigsrevisore! Dir 

näht aui e wichtegi Ufgabe wahr füre Verein! 

 

Natürlech o öich aune Vereinsmitglieder es grosses Danke! I schetzes sehr das mir aui am 

gliche Charli zieh! 

 

Zletscht es ganz grosses MERCI a mini Vorstandslüt! Es isch schön mit öich zäme das Vereins-

schiffli z leite! 

 

Für z nöiie Vereinsjahr wünsche i öich aune gueti Gsundheit u vieu schöni, gmühtlechi u 

zfriedeni Stunge mit der Trachtegruppe! 

 

Gurzele im Jäner 2020 

Öii Präsidentin u Vizepräsidentin 

Marianne Reust u Anita Theiler 


